
Die gebruik van hulpmiddels tydens die SAJWV se skietoefeninge. 
 
 
Die gebruik van hulpmiddels op die skietbaan tydens die skiet van die SAJWV se amptelike 
skietoefeninge is noodsaaklik en wel om die volgende redes: 
 

1. Ons poog om op ‘n skietbaan ‘n tipiese jagsituasie na te boots. 
2. Daar is nie natuurlike ondersteuning soos klippe, bome, ‘n lyndraad of stompe op 

die skietbaan beskikbaar om te gebruik nie. 
3. Ons skiet na lewensgrootte bokteikens (die teikens vir die bufffel en blouwilde-

bees is as gevolg van die werklike grootte van die diere, nie lewensgroot nie) en 
die vitale area is relatief klein, sodra die afstand dus 100m en verder is, raak dit ‘n 
probleem om ‘n goeie skoot te skiet sonder ondersteuning. In ‘n jagsituasie is dit 
nie altyd moontlik om te sit of lê en skiet nie, en moet die jagter ‘n paal, boom ens. 
gebruik om sy geweer te stabiliseer. Op die skietbaan gebruik ons dus skietstokke 
as plaasvervangende ondersteuning. 

4. Die doelwit van die skietoefeninge is ook om die skut te leer om van hulpmiddels 
gebruik te maak ten einde ‘n beter skoot te skiet. 

 
 
Die Bosveld skietoefening. 
 
By hierdie oefening word lang skietstokke wat vir die staanposisie geskik is, gebruik. ‘n Ligte 
en opvoubare driepoot gemaak van 19-25mm “dowel” stokke word aanbeveel. Die driepoot 
moet maklik deur die skut self of deur ‘n gids in die veld gedra kan word. ‘n Toutjie kan 
tussen die pote gespan word om te verhoed dat die pote te ver oopvou. Spykers (maks. 50mm 
lengte) kan onder die pote ingeslaan word om te verhoed dat ‘n poot skuif as dit in die grond 
ingedruk word. Die skut moet dieselfde skietstok gebruik vir beide die 100m  en 150m 
oefening. 
 
Die lang skietstokke word gebruik op die 150m afstand vir die knielposisie. Daar mag een 
ondersteuningspunt (haak) slegs op een van die drie pote wees wat op die regte hoogte 
geplaas is om die geweer voor die grendel te ondersteun tydens die knielposisie.  
Die skut mag sy hand gebruik om die geweer teen ‘n tweede poot van die driepoot te 
ondersteun. Die knielposisie beteken dat die skut se sitvlak nie die grond mag raak nie, en dat 
ten minste een knie op die grond moet wees. Indien die skut een van die vervaardigde 
driepote het waarvan die pote korter kan verstel, mag hy bo-oor die driepoot skiet vanuit die 
knielposisie. 

Die foto hieronder toon duidelik hoe die lang skietstokke gebruik kan word vir ondersteuning 
vanuit die knielposisie. 
 

 
 
Vanuit die staanposisie moet die skut bo-oor die skietstokke skiet. Die skut mag dus nie sy 
skietstokke so lank maak dat hy langs die kant verby twee pote vir ondersteuning kan gebruik 
nie. Let op die tou in die foto hieronder wat die pote in posisie hou. Die linkerhand van die 
skut word gebruik om die geweer met behulp van die geweerband stewig in die mik in te trek 
en om die stokke mee vas te hou. 
 
 

 
 
 
Die Vlakte skietoefening. 
 
Hierdie tabel word op 200m en 300m geskiet. Die springbok is klein en stabiliteit is dus van 
groot belang. ‘n Medium lengte opvoubare driepoot skietstok word toegelaat vir 
ondersteuning. Dit word aanbeveel dat die skietstok van 19-25mm “dowel” stokke gemaak 

word. ‘n Toutjie tussen die pote en spykers onder die pote is toelaatbaar. Daar word twee 
ondersteuningspunte of hake op een van die drie pote toegelaat wat vir die sit en lê posisies 
afsonderlik gebruik kan word. ‘n Enkele ruspunt wat op en af verstelbaar is, is ook 
aanvaarbaar. Harris of soortgelyke tweepote word ook toegelaat. Indien ‘n skut egter verkies 
om ‘n klein opvoubare driepoot vir die lê posisie te gebruik, sal dit toegelaat word. 
 
Vanuit die lê posisie op 300m en 200m mag die onderste ondersteuningspunt op een van die 
pote gebruik word om die geweer te ondersteun voor die grendel. Die ondersteunende hand 
mag tussen die kolf en die grond ingedruk word. Die geweer mag nie teen ‘n tweede poot van 
die driepoot druk nie. Die fotos hieronder toon duidelik hoe die driepoot gebruik kan word vir 
die lê posisie. 
 

 
 
Die lê-posisie soos hierbo en onder aangetoon is stabiel genoeg om ‘n goeie skoot op 300m te 
kan skiet. Die driepoot is ook eenvoudig om te gebruik en maklik om te vervaardig.  

Harris of soortgelyke tipe tweepote is ook aanvaarbaar. 
 

 
 
 
Vir die sit-posisie op 200m word die boonste ondersteuningspunt gebruik om die geweer voor 
die grendel te ondersteun. Die skut mag sy hand gebruik om die geweer teen die tweede poot 
van die driepoot te ondersteun. Sien foto’s hieronder. 

‘n Harris of soortgelyke tweepoot kan ook vir die sit-posisie gebruik word. 
 

 


